
ASGADeD traslada o seu apoio á familia de Vilalba que
solicita a instalación dun semáforo para garantir a

seguridade do seu fillo con autismo

 Mañá,  mércores  2  de  abril,  conmemórase  o  Día  Mundial  de
Concienciación  sobre  o  Autismo.  Demandamos  ás  administracións
públicas un verdadeiro compromiso ca habilitación de medidas que
garantan os denominados “axustes razoables” 

Lugo,  01 de Abril  2025. Ás portas do  Día Mundial de Concienciación sobre o Autismo, que
cada ano a ONU conmemora o 2 de abril, a Asociación Galega na Defensa do Sistema
Público de Dependencia e Discapacidade (ASGADeD) reitera ás administracións públicas
a  necesidade  de  que  exista  un  compromiso  real  pola  súa  parte  á  hora  de activar
tódalas medidas posibles para garantir a igualdade no acceso e desfrute do espazo
público  e,  nomeadamente,  aquelas  que  constitúen “axustes  razoables”  segundo  o
“Documento guía para la comprensión y buena aplicación de los ajustes razonables como
medida  de  igualdad  de  oportunidades  y  no  discriminación  de  las  personas  con
discapacidad”, aprobado o pasado mes de xuño polo Ministerio de Dereitos Sociais e
Consumo.

Como concreta este texto, os axustes razoables son á vez un dereito das persoas con
discapacidade  e  una  obriga  de  instancias  públicas  e  privadas.  Trátase  de
modificacións  e  adaptacións  necesarias  e  axeitadas  do  entorno  físico,
comunicativo, cognitivo social e actitudinal á situación e realidade especifica dunha
persoa con discapacidade, para facilitar a accesibilidade e a participación, así como o
exercicio de tódolos dereitos en igualdade de condicións coas demais  persoas. 

Os axustes  razoables  son diferentes  ás medidas  de accesibilidade,  referíndose estas
últimas a grupos implicando unha aplicación progresiva, en tanto que os axustes son un
concepto individualizado que se aplica decontado a tódolos dereitos.

Neste  senso  resulta  paradigmático o  caso  dunha  familia  de  Vilalba  feito  público
precisamente nestes últimos días. Solicitan a instalación dun semáforo que permita
que o seu fillo con autismo poda cruzar a rúa con seguridade, ademais de avanzar
nunha  cuestión  tan  importante  para  a  súa  autoestima e  desenvolvemento  como  é  ir
acadando cada vez unha maior autonomía. 

A  súa  demanda  non  só  é  lexítima,  senón  que  encádrase  claramente  nunha  das
actuacións  de  adecuación  do  espazo  que  as  administracións  públicas  teñen  a



responsabilidade  de  executar.  Ademais,  é  tamén  un  aporte  diferenciado  de  ditas
administracións  a  súa  capacidade  para  consolidar  avances  en  materia  de
sensibilidade  social  e  respecto  á  diversidade,  polo  que,  neste  caso  concreto,  o
Concello de Vilalba non só debe actuar conforme á normativa atendendo á solicitude
da familia, senón que tamén é unha oportunidade para precisamente a través do seu
exemplo de compromiso avanzar nunha maior concienciación sobre a pertinencia
de acoller a diversidade e, de xeito específico, a relevancia ca que pequenas accións
poden mellorar de xeito significativo a vida das persoas con autismo e as súas
familias.

Así,  dende  ASGADeD  coincidimos  con  outros  colectivos  que  teñen  xa  expresado
publicamente  o  seu  apoio  a  esta  familia  de  Vilalba,  e  lembramos que  atendendo ao
devandito  “Documento  guía  para  la  comprensión  y  buena  aplicación  de  los  ajustes
razonables  como  medida  de  igualdad  de  oportunidades  y  no  discriminación  de  las
personas  con  discapacidad”,  a  non  realización  dun  axuste  razoable  supón  unha
discriminación e a violación dun dereito.

Moitas grazas pola vosa atención

